
Hizkuntza gutxituak biziberritzeko estrategiak izan ditu Jon Sarasua unibertsitate irakasle eta ikertzaileak mintzagai aste honetan Iruñean emaniko hitzaldi batean. Hizkuntza komunitateok txikiak izan arren nazioarteko dimentsioa dutela uste du.

Nortasunak eta esperientziak

Iñigo Astiz - Iruñea

Eutsi egin behar, baita gaurkotu ere, baina hautsi gabe. Hori da kultura gutxituek, iraun behar badute, gainditu beharreko ataka. Eta, horretarako, iraganetik datorkigun fluxuaren jarraiduraren eta unean-unean eskatzen den irekiduraren arteko oreka bilatu behar. Hori da Jon Sarasua unibertsitate irakasle eta ikerlariak Jarraiduraz eta irekiduraz han eta hemen ostegunean Iruñeko Erraldoien Txokoan emandako hitzaldiaren tesi nagusietako bat. Alarmarako arrazoiak badira, haren ustez, baina euskarak eta euskal kulturak orain arte asmatu egin dute balantzaren erdi horri eusten. Esperientzia dugu euskaldunok bizirik iraute horretan, eta beste komunitate gutxituekin harremanetan hastea ere osasungarria da, Sarasuaren hitzetan. Horretan aritu da azkenaldian, eta esperientzia horretan oinarriturik hizkuntza komunitate txiki batek nazioarteko dimentsioa garatzeko aukerak ere badituela uste du. Badira bideak, eta nahia. Eskaria, baita ikasteko aukerak ere, bi aldeetan. 

Badago zer trukatua, hutsuneak ere badirelako. Sakonekoak: «Eragile nagusiek ez dute nortasun arazoei buruzko gramatikarik». «Liberté, egalité eta fraternité (askatasuna, berdintasuna eta anaitasuna). Hiru hitz nagusi horien inguruan ardazten dira Frantziako Iraultzaz geroztiko ideologia gehienak. Egalité eta liberté kontzeptuen artean ibili gara orain arte, hainbat konbinaziorekin. Berdintasuna eta askatasuna. Eta oraindik ere obsesio horrekin gabiltza. Hiru kontzeptu nagusi horien artean, baina, ez dago identité kontzepturik, eta, askotan, egalité horren obsesio pean, identitate arazo bat egon da. Eta XXI. mendean ere nortasun arazoaren konplexutasuna kudeatzeko jakintza ez da ezagutzen. Umezurtz gara oraindik horretan ideologikoki. Ideologia modernoen materialekin ezin da nortasun arazo kolektiborik kudeatu». Beste paradigma batzuk behar direla uste du, horregatik.

Hori da egoera orokorra, eta kasuak datoz gero. Euskal Herrikoa, adibidez. «Egoera kezkagarria da gurea. Baina, 50 urtean egindakoari begiratuta, bide eder eta oparoa egin dugula ikusten da. Ederra eta oparoa, batez ere, beste zenbait herritako esperientziarekin alderatuz gero. Herri indigena askotan ameskeria da ikastolen ereduaren moduko ezer».

Euskararen mezu deserosoa
Eta, egoera «anbibalente» horretatik abiatuta, zer parteka dezakegu euskaldunok munduarekin? «Esperientziak». Hori Sarasuaren erantzuna. «Mezu deseroso bat», zehatzago. «Alarma mezu bat, lehenik eta behin: hizkuntzak hil egiten dira, eta hau eta bestea dira horren sintoma. Itxaropen mezu bat ere bai, bestetik: hizkuntzak berreskuratu egin daitezke, eta hizkuntza zahar batek balio du zientzia egiteko. Ardura mezu bat, hirugarrenik, deserosoa: ardura hizkuntza komunitatearena da, eta diskurtso errebindikatzaile eta negartiak utzi, eta estrategiak garatzeko ordua da».

Hego Amerikako hizkuntza gutxituak aipatu ditu. «Euskara baino hizkuntza handiagoak dira batzuk, baina transmisioaren galera azeleratua da ia denetan. Ez dago beren hizkuntza propioa irakasteko gunerik». Hizkuntza kontzientzia txikia dago, gainera, liderren artean, Sarasuaren hitzetan. «Askok ez diete seme-alabei hizkuntzarik transmititzen. Paradoxikoki, identitatearen diskurtsoan bete-betean daude sartuta. Botereari etengabe gauzak aurpegiratzen dizkion eta ezkertiar usaina darion diskurtsoa dute, baina hizkuntzaren gaia ez dago martxan». Badira salbuespenak, baina hori da Sarasuak marraztutako egoera orokorra.

Hizkuntza gutxituek gune hegemonikoak garatzea da komunitate horiek pizteko bideetariko bat, Sarasuaren ustez. Hori izan da euskal esperientziaren parte bat. «Hizkuntzak egoera askotan egon daitezke, baina hizkuntza batek ez baditu nagusi izateko guneak (eskola bat, familia, egunkari bat...), nonbait hegemoniko ez bada, ez du biziberritzeko kemenik sortuko».

Sare izaera eta korapiloak
Garrantzitsuak izan dira gune hegemoniko horiek euskarari eusteko, eta hala izango dira gerora ere. «Hamarkada batzuetan, sare minoritario izatera deituta gaude, eta lurralde hegemonia ezarriko duen botere politikorik ez dugu izango, eta edukiko dugunean ere, gure klase politikoa ez dago paradigma horretarako prestatuta. Sare izango garenez, beraz, korapiloak behar ditugu, eta nodo horiek izan behar dira gure ahalmen edo botere guneak; bertso elkarteak, ikastolak, hedabideak... eta sortu beharrekoak».

Gogo aldartea da iraupenerako beste giltza bat. Beharrezkoak izan dira horretan amesgile historikoak, Sarasuaren ustez; «euskaldun izatearen harrotasuna transmititu zutelako autogutxiespena arrisku nagusia izaten hasten den egoeran». Jorge Oteiza eta Arturo Campion, adibidez.

Euskal sortzaileek ere zeregin bat bete dute horretan. «Haiek arduratu dira kulturgintzari darion sinbolo sorkuntzaz. Haiek berritzen dute gasolio sinbolikoa, etorkizuneko belaunaldientzako bizinahia».

Hizkuntzaren kantitatea eta kalitatea zaintzea da Sarasuak aipatutako beste gako bat. Biak zaindu behar, iraun nahi bada. «Seme-alabek euskaldun izateak merezi ote duen galdetuko dute. Milaka input interesgarri dituzte beste hizkuntzetan, eta zerbait eskaini beharko die hizkuntza txiki honek. Euskaldun izateak mereziko du, euskaldun izateak plus bat badakar, bestela ez dute hautu hori egingo. Sare birtuala salbazio moduan aipatzea modan dago agintarien artean, baina sare sozial errealik, igurtzirik, gertutasunik eta faktore soziologiko komunitariorik gabe nekez irudikatuko ditugu gurea bezalako hizkuntza minoritario baten bizi-aukerak».

